
			འདིར་བརྒྱུད་པ་འདི་ཉིད་ཀྱི་དང་པོ་རྗེ་མ་བདུན་རས་ཆེན་ནས་རིམ་པར་བརྒྱུད་པའི་ཆོས་བརྒྱུད་དང་། གུར་སྟོན་ལྷུན་གྲུབ་བཀྲ་ཤིས་ནས་རིམ་པར་གུར་རིགས་བརྒྱུད་པའི་རྣམ་ཐར་ཆེ་ལོང་ཙམ་ཞིག་དགོད་པར་བྱ་སྟེ། དེ་ལ་རྒྱལ་བ་མ་བདུན་རས་ཆེན་ནམ། མཚན་གཞན་རྣལ་འབྱོར་ཆོས་ལྡན་དུ་གྲགས་པ་དེ་ཉིད་སྐུ་བལྟམས་པའི་ཡུལ་ནི། གཙང་ཉང་སྟོད་རྒྱ་གར་གླིང་ཆུང་། དེའི་ནང་ཚན་ཉང་སྟོད་གར་གྱི་ཤེས་མཁར་ཞེས་བྱ་བར་གདུང་གར། རིགས་ནི་སྔགས། ཡབ་ཇོ་སྲས་བལ་པོ་ཕྱུག་བྱ་བ་དང་། ཡུམ་ཟབ་མོ་དགེ་མ་གཉིས་ཀྱི་སྲས་སུ་འཁྲུངས། དགུང་ལོ་བཅུ་གཅིག་བཞེས་པ་ན་བླ་མ་རྟོགས་ལྡན་ཆེན་པོ་གར་སྟོན་སངས་རྒྱས་དང་མཇལ། དབུ་སྐྲ་བཅད་ཅིང་མཚན་རྣལ་འབྱོར་ཆོས་ལྡན་དུ་གསོལ། ལོ་བཅུ་དྲུག་གི་བར་དུ་བསྙེན་ཏེ་གསང་སྔགས་གསར་རྙིང་གི་བརྒྱུད་གཞུང་དབང་ལུང་མན་ངག་མཐའ་ཡས་པ་གསན།

			 འོག་གདོན་གྱི་སྙུན་གཞི་བྱུང་བར་ལོ་གཅིག་སྐུ་མཚམས་བཅད་དེ། རྡོ་རྗེ་གཏུམ་པོ་བསྙེན་པས་ཞལ་གཟིགས་ཤིང་བསྙུན་ལས་གྲོལ། སྔ་འགྱུར་རྙིང་མའི་མཁས་པ་ཆེན་པོ་གསང་སྔགས་སྡོང་པོ། སྨད་འབྲུག་གི་ཆུ་འགོ་རྒྱལ་བ་ལོ་རས་པའམ་ཆོས་རྗེ་དབུ་རི་པ། ཁྲོ་ཕུ་ལོ་ཙཱ་བ། འཇམ་མགོན་ས་སྐྱ་པཎྜི་ཏ། གཏེར་སྟོན་གུ་རུ་ཆོས་དབང་། གྲུབ་ཐོབ་འཕགས་པ་སོགས་མཁས་གྲུབ་མང་དུ་མཇལ་ཞིང་གདམས་པ་གསན། ལ་སྟོད་དིང་རི་ནས་ཡར་བྱོན། གཉའ་ནང་ཚོང་འདུས་ཀྱི་ཕུ་བདེ་ཅན་སྟེང་དུ་རྗེ་རྒོད་ཚང་པ་དང་མཇལ། ཐུགས་དམ་བཅུ་གཉིས་གོ་ཆ་དང་བཅུ་གསུམ་གྱི་ཆོས་འབྲེལ་གསན་ཏེ་བལ་ཡུལ་བསྐོར་ནས་སྐྱིད་གྲོང་དུ་བྱོན། བསོད་སྙོམས་མཛད་པས་ཕོལ་ར་མཚན་ཅིག་གི་གསེབ་ན་ཇོ་མོ་རྒན་མོ་ཞིག་བྱུང་བ་དེ་ན་རེ། ཡ་གི་ན་དངོས་གྲུབ་ཀྱི་རྫས་གཅིག་རྡོག་པས་དེ་བླངས་ན་ཡོང་ཟེར་ནས་འཚོལ་དུ་བྱོན་པས་རི་གདོང་ཅིག་གི་སྣ་ལ་ཕུག་པ་ནག་ཧ་རེ་ཡོད་པ་གཟིགས་ནས་དེར་བྱོན་ཏེ། ཚོགས་ཀྱི་འཁོར་ལོ་མཛད་པས་ཐུགས་དམ་འཕེལ་ཞིང་ཐུགས་ཤིན་ཏུ་དྭངས་ཏེ་ཉམས་འུར་བ་ལ་སོགས་པའི་གནས་ཆེན་གྱི་ལྟས་དུ་མ་གཟིགས་པ་ནི་མ་བདུན་ཕུག་པ་ཡིན་ལ། དེར་སྒྲུབ་པ་ལ་ཡུན་རིང་བཞུགས་པ་ལས་མཚན་ཡང་མ་བདུན་པར་གྲགས་སོ། །

			

			གནས་དེར་སློབ་དཔོན་ཆེན་པོའི་ཞལ་གཟིགས། སྐབས་ཤིག་བུད་མེད་ནག་མོ་ཆེན་མོ་ཞིག་བྱུང་ནས་ང་སུ་ཡིན་ངོ་ཤེས་སམ་ཟེར་བ་ལ། མི་ཤེས་གསུངས་པས། ཁྱེད་དང་ང་གཉིས་གུ་རུའི་དུས་སུ་མཆེད་གྲོགས་ཡིན་ཏེ། ཤིང་ན་རྟ་རུ་བཞོན་པའི་མཁའ་འགྲོ་མ་དྲེད་ཀྱི་གདོང་པ་ཅན་བྱ་བ་ཡིན་ཟེར་ནས་ཆོས་སྐྱོང་བའི་སྲུང་མར་དམ་ལ་ཐོགས་པའི་རྡོ་རྗེ་མ་བདུན་མ་ཉིད་དེ། སྒྲུབ་གཞུང་ལས། 

			རྡོ་རྗེ་མ་བདུན་དྲེད་གདོང་མི་ལྤགས་གྱོན། །

			ཞེས་གསུངས་པ་ལྟར་དང་། གོང་དུ་ལུང་སྟོན་པའི་བཙུན་མ་དེ་ཡང་འདི་ཁོ་ནར་ངེས་ལ། བརྒྱུད་པ་འདིའི་རིགས་སྲུང་གི་གཙོ་བོར་འཛིན་པ་ཡང་འདི་མན་བྱུང་བར་སྣང་ངོ་། །

			སླར་ཡང་རྒྱལ་བ་རྒོད་ཚང་པ་ཆེན་པོའི་སྤྱན་སྔར་བྱོན་ནས་ཆོས་རྗེ་འབྲུག་པའི་གདམས་པ་དང་རྗེས་སུ་གདམས་པ་མཐའ་དག་གསན་ཅིང་ཐུགས་ཀྱི་སྲས་དམ་པར་དབང་བསྐུར། རང་མཉམ་གྱི་བུ་ཆེན་བརྒྱད་ཀྱི་ནང་ནས། སྙིང་རྗེ་རང་དང་མཉམ་པའི་མ་བདུན་པ། ཞེས་ཡོངས་སུ་གྲགས། ལིང་ང་། སྐུ་ལྷ། ཤྲཱིགནམ་སྡིངས། ལྷ་གདོང་། ཤར་སྡིངས། དཀར་ཡང་དཔལ་གྱི་ནགས་ཁྲོད་སོགས་རི་ཁྲོད་ངེས་མེད་དུ་མར་བཞུགས་ཤིང་སྒྲུབ་པ་གཙོ་བོར་མཛད། སྟོང་ཉིད་སྙིང་རྗེའི་རྩལ་རྫོགས་ཤིང་འཁོར་འདས་ཀྱི་རྟེན་འབྲེལ་ཐམས་ཅད་ལ་མངའ་བརྙེས་ཏེ་དབེན་པའི་གནས་རྣམས་སུ་སྒོམ་ཆེན་གྱི་སྲོལ་བཏོད། ཚད་མེད་པའི་ཐུགས་རྗེ་ཆེན་པོས་གཞན་ཕན་རྒྱ་ཆེར་མཛད། 

			

			སྐུ་ཚོའི་སྨད་དུ་སྐུ་ཐང་ཙུམ་གྱི་བདེ་སྒྲོན། ལོང་ཕྲང་རིན་ཆེན་སྤུངས་པ། བྱང་གི་བྲང་ཟེ་མཁར། མང་ཚའི་གུར་ཕུ། གྲོ་ཟླའི་ནང་ཁོང་དཔལ་གྱི་རི། སྤང་ཞིང་གི་ལྷོ་ནུབ་ཐོག་སྟོན་སངས་རྒྱས་ཤར་སྒམ། གུང་ཐང་ཕུ་ལག་གི་མདོ་བོ་ཆེ་རྣམས་སུ་སྒྲུབ་གྲྭ་བཏབ་ཅིང་འཁོར་ལོ་གསུམ་གྱི་སྒོ་ནས་སྒྲུབ་བརྒྱུད་ཀྱི་བསྟན་པ་རྒྱས་པར་མཛད་པའི་མཐར་མདོ་བོ་ཆེའི་དབེན་གནས་སུ་དགུང་ལོ་དྲུག་ཅུ་རེ་བརྒྱད་པ་དབྱར་ཟླ་ཐ་ཆུང་གི་ཚེས་བཅུ་དགུའི་ནུབ་ཆོས་ཀྱི་དབྱིངས་སྤྲོས་པ་དང་བྲལ་བའི་དབྱིངས་སུ་མྱ་ངན་ལས་འདས་ཏེ་ནམ་མཁའ་འཇའ་གུར་གྱིས་ཁྱབ་ཅིང་ལྷའི་མེ་ཏོག་གི་ཆར་དང་། གདུང་ཤ་རི་རམ་ལ་སོགས་པའི་རིང་བསྲེལ་མང་དུ་བྱོན་པ་སོགས་རྣམ་པར་ཐར་པ་ཞིབ་པར་ཐུགས་སྲས་གདན་ས་རིན་ཆེན་གྱིས་མཛད་པ་ལས་སྙིང་པོ་བསྡུས་ཏེ་སྨོས་པའོ། །

			དེ་ཉིད་ཀྱི་ཐུགས་སྲས་གདན་ས་རིན་ཆེན་པ་ནི། མང་ཡུལ་སྐྱིད་གྲོང་གི་ཡུལ་ཕྲན་སྡིངས་བཟང་ཞེས་བྱ་བར་ཡབ་སེ་ཞར་འབུམ་མེ་དང་། ཡུམ་ཏྲེ་མོ་སྨན་ནེ་ཞེས་པའི་སྲས་སུ་འཁྲུངས། དགུང་ལོ་བདུན་པ་ལ་རྗེ་མ་བདུན་པ་དང་མཇལ་ཞིང་སྔོན་གྱི་བག་ཆགས་བཟང་པོ་སད་པའི་སྟོབས་ཀྱིས་ཞལ་མཇལ་བ་ཙམ་གྱིས་སྣང་བར་འགྱུར། དགུང་ལོ་བརྒྱད་པ་ལ་ཡབ་ཡུམ་ལ་གསང་ནས་མ་བདུན་དུ་བྱོན་ཏེ་དབུ་སྐྲ་བཅད་མཚན་འཕགས་པ་དཔལ་དུ་གསོལ། རྗེ་མ་བདུན་པས། ངའི་དཔེ་ཆ་དམ་དུམ་འདི་རྣམས་ཀྱི་བདག་པོ་འདི་ལ་རེ་བ་ཡིན། ཞེས་གསུངས་ཤིང་། སྣོད་ལྡན་གྱི་སྐྱེས་བུ་དམ་པར་གཟིགས་ཏེ་ཐུགས་ཀྱི་སྲས་སུ་ལུང་བསྟན། དགུང་ལོ་དགུ་པར་ཁྲིད་བསྐྱང་བས་སྤྲོས་བྲལ་གྱི་ཡེ་ཤེས་ཐུགས་ལ་འཁྲུངས། གར་ཕེབས་ཀྱི་ཕྱག་ཕྱིར་འབྲེངས་ནས་དབང་ལུང་གདམས་པའི་ཆུ་བོ་མ་ལུས་པ་གསན་ཅིང་ཐུགས་ཉམས་སུ་བསྟར་བས་གྲོལ་བ་བརྙེས། དགུང་ལོ་བཅུ་དགུ་པར་མཁན་པོ་ལྷོ་བྲག་པ་ལས་བསྙེན་པར་རྫོགས། ཉ་ཚལ་དུ་གླན་ལྷ་རྗེ་ཆོས་སེང་དང་། ཆོས་དར་གཉིས་ལ་མདོ་སྒྱུ་སེམས་གསུམ་གྱི་རྒྱུད་བཤད་མན་ངག་མཐའ་དག་རྫོགས་པར་གསན། 

			འོག་གདོན་གྱི་རྟོག་གཞིའི་སྙུན་བྱུང་བར་ཤར་སྡིངས་སུ་སྒྲུབ་པ་ལ་བཞུགས་པ་སྔ་ཕྱི་སྒྲིལ་བས་ལོ་དྲུག་ཏུ་རྡོ་རྗེ་གཏུམ་པོའི་བསྙེན་པ་མཐར་ཕྱིན་པར་མཛད་པས་གྲོལ། ཤར་སྒོམ་དུ་ལོ་གསུམ་གྱི་ངེས་པ་ཅན་དང་། གཞན་ཡང་གནས་ངེས་མེད་དུ་སྒྲུབ་པ་ལ་བཞུགས་ཤིང་། རྗེ་མ་བདུན་པ་གཤེགས་ནས་གདན་ས་ཐམས་ཅད་དར་རྒྱས་སུ་བསྐྱངས། ལ་ལྡེབས་ཤར་ཕུའི་དབེན་གནས་སུ་དགོན་པ་བཏབ་པར་བཀྲ་ཤིས་སྡིངས་ཞེས་མཚན་དུ་གསོལ་བ་དིང་སང་ལྕོག་རིར་འབོད་པ་དང་། ཀུ་ཐང་ཙུམ་སྟོད་དུ་རིན་ཆེན་སྒང་། བུལ་དྲུད་ཀྱི་དགོན་པ་དོན་གྲུབ་གླིང་། ཤར་སྒམ་དང་ཉེ་བར་བེ་ཞོའི་དགོན་པ་རིན་ཆེན་གླིང་སོགས་བཏབ་ཅིང་སྒྲུབ་གྲྭ་བཙུགས། བཤད་སྒྲུབ་ལས་གསུམ་གྱིས་གདུལ་བྱའི་ཚོགས་དཔག་ཏུ་མེད་པ་ཕན་བདེའི་ལམ་བཟང་པོར་བཀོད་དེ་མཛད་པ་མཐའ་མ་གནས་ཆེན་ལྩོགས་རིར་སྤྲེའུ་ལོ་དབྱར་ཟླ་ར་བའི་ཚེས་བཅུ་གསུམ་ལ་ཆོས་ཀྱི་དབྱིངས་སུ་གཤེགས་སོ། །

			གདན་ས་རིན་ཆེན་འཕགས་པ་དཔལ་གྱི་ཐུགས་སྲས་མཉམ་མེད་ཆོས་རྗེ་སྟོན་པ་ནི། མང་ཡུལ་སྐྱིད་གྲོང་གི་མཐིལ་འབར་བ་ལྷ་ཁང་ཞེས་པར་ཡབ་དོན་གྲུབ་རྒྱལ་མཚན་དང་། ཡུམ་བློན་མོ་ཡེ་ཤེས་སྡེ་ཞེས་བྱ་བ་གཉིས་ཀྱི་སྲས་སུ་འཁྲུངས། རྗེ་མ་བདུན་པའི་དྲུང་དུ་བྱིན་རླབས་ཞུས་པའི་སྐབས། འདིས་འགྲོ་བ་ལ་ཕན་ཐོགས་པ་ཞིག་ཡོང་བ་ཡིན་ནོ་ཞེས་ལུང་བསྟན། དགུང་ལོ་ལྔ་པ་ལ་དབུ་སྐྲ་བཅད་ཅིང་མཚན་ཡང་བྱིན་རླབས་རྡོ་རྗེ་ཞེས་པར་གསོལ། དགུང་ལོ་བརྒྱད་པའི་སྐབས་བལ་ཡུལ་འཕགས་པ་ཤིང་ཀུན་དང་། དཔལ་གྱི་ཆོས་འཁོར་ལྷ་ས་རྣམས་ཡབ་ཡུམ་དང་ལྷན་དུ་བསྐོར་བར་བྱོན། སྣར་ཐང་པ་མཆིམས་ཆེན་པོ་ནམ་མཁའ་གྲགས་པ་དང་དུས་མཚུངས། རྗེ་མ་བདུན་པའི་སྤྱན་སྔར་དགུང་ལོ་བཅུ་གསུམ་པར་ཁྲིད་བསྐྱངས། གཉུག་མ་སྤྲོས་བྲལ་ཆོས་སྐུའི་རང་ཞལ་རྗེན་པར་གཟིགས། གསར་རྙིང་གི་རྒྱུད་ལུང་དབང་ཁྲིད་གདམས་པ་མང་དུ་གསན། 

			རྗེ་མ་བདུན་པ་གཤེགས་ནས་ཆོས་རྗེ་གདན་ས་པའི་དྲུང་དུ་རབ་ཏུ་བྱུང་། གདམས་པའི་ལྷག་མ་རྣམས་རྫོགས་པར་གསན་ཅིང་ཞབས་རིང་མཛད། གུང་ཐང་ཡང་ཐོག་ཏུ་མཁན་པོ་འོད་ཟེར་དཔལ་ལས་དགེ་ཚུལ་གྱི་བསླབ་པ་བཞེས་ཤིང་མཁན་པོ་ཤེར་པ་དང་དིང་སྟོན་ལས་བསྙེན་པར་རྫོགས། ཟུར་མཚོའི་མཁས་བཙུན་དཀོན་ཚུལ་བའི་དྲུང་དུ་སྔ་འགྱུར་བཀའ་མའི་སྐོར་མཐའ་ཡས་པ་དང་གསར་རྙིང་གི་གདམས་པ་མང་དུ་གསན། གཞན་ཡང་མཁས་གྲུབ་དམ་པ་མང་པོ་རིས་མེད་པར་བསྙེན་ཏེ་མདོ་སྔགས་ཀྱི་གསན་བསམ་རྒྱ་ཆེར་མཛད་ཅིང་ཐོས་དོན་དབེན་པའི་རི་ཁྲོད་དུ་མར་འདག་སྦྱར་གསུང་བཅད་ལོ་གསུམ་དུ་མ་དང་། ཤར་སྒོམ་དང་བ་ཞོའི་དགོན་པ་གོང་འོག་ཏུ་ལོ་བདུན་སྒྲུབ་པ་ལ་བཞུགས། དེ་ཉིད་ན་གནས་པའི་ཀླུ་བདུད་མ་ཞིག་དམ་ལ་བཏགས་ནས་རིན་ཆེན་གླིང་མར་གྲགས། 

			གདན་ས་པ་ཞི་བར་གཤེགས་ནས་མདོ་བོ་ཆེ་ལ་སོགས་པའི་གདན་ས་ཐམས་ཅད་བསྐྱངས་ཤིང་ལ་ལྡེབས་སྨད་ཀྱི་རི་ངོགས་སུ་དགོན་པ་བཏབ་པར་དཔལ་ལྡན་སྡིངས་སུ་གྲགས་སོ། །རྟག་པར་སྒོམ་ཆེན་ཕོ་མོ་ལྔ་བརྒྱ་ཙམ་དང་། དུས་ཆོས་རྣམས་སུ་སྟོང་ཕྲག་ལྷག་པ་འདུས་ཤིང་ཟབ་རྒྱས་ཀྱི་ཆོས་འཁོར་རྒྱུན་མི་འཆད་པར་བསྐོར་བ་དང་། འགྲོ་དོན་སྒྲུབ་པ་ཟུང་འཇུག་ཏུ་མཛད་དེ་མཐར་དཔལ་ལྡན་སྡིངས་སུ་བྱ་ལོ་རྟ་པ་ཟླ་བའི་ཚེས་བཅུ་བཞིར་ཞི་བ་ཆོས་ཀྱི་དབྱིངས་སུ་གཤེགས་སོ། །

			སྐབས་འདིར་མདོ་ཆེན་བཀའ་བརྒྱུད་གསེར་ཕྲེང་ཡིག་རྙིང་དུ། ཆོས་རྗེ་སྟོན་པ་ནས། བླ་མ་བྱང་པ། བླ་མ་ཆོས་སེང་། བླ་མ་ཆོས་རྒྱལ། བྱ་བཏང་ཤཱཀྱ་དཔལ་ ༼བྱང་གཏེར་ཀ་དག་ལྷནགྲུབ་དང། རྡོར་སེམས་སྙིང་ཐིག་བརྒྱུད་པར་བཞུགས་པའི་བྱ་བཏང་ཤཱཀྱ་དཔལ་དང་འདི་གཉིས་མི་གཅིག་པར་ཤེས་དགོས་སོ།།༽ གྱི་རྣམ་ཐར་སོགས་འདུག་རུང་བརྒྱུད་པ་དངོས་བསྟན་དུ། ཆོས་རྗེ་སྟོན་པ་ནས། སངས་རྒྱས་དབོན་པོ། བསོད་ནམས་དབང་ཕྱུག བསོད་ནམས་སྙིང་པོ་ཞེས་བྱུང་བས་གོང་གསལ་རྣམས་དཀྱུས་སུ་མ་བཀོད་ཅིང་། བསོད་ནམས་སྙིང་པོ་ཡན་ཆོས་བརྒྱུད་ཁོ་ན་ལས་གདུང་རབས་མིན་ལ། བསོད་ནམས་སྙིང་པོ་ནི་བླ་མ་གོང་མ་དག་གི་གསན་ཡིག་འགའ་ཞིག་ཏུ་ནུབ་དགོན་པ་ཡིན་ཚུལ་ཀྱང་གསུང་འདུག་མོད། 

			གང་ལྟར་དེ་གསུམ་ཀྱི་རྣམ་ཐར་ཡི་གེར་འཁོད་པ་མི་སྣང་བས་བྲི་བར་མ་ནུས་ལ། གུར་སྟོན་ལྷུན་གྲུབ་བཀྲ་ཤིས་ནས་གུར་རིགས་ཀྱི་མདོ་ཆེན་གདུང་བརྒྱུད་ ༼དེ་ཡང་གུར་ནི་གུར་ཕུ་དང་། མདོ་ཆེན་ནི། ཕུ་ལག་མདོ་ཆེན་ཏེ་དགོན་པའི་མིང་ལས་མཚན་དུ་གྲགས་པ་ཡིན་པ་གོ་དགོས།༽ རིམ་པར་བྱུང་བ་བཞིན་དེའི་ཚུལ་ནི། ཕུན་སུམ་ཚོགས་པའི་དཔལ་དང་ལྡན་པའི་སྟོད་འུར་རྩ་ཞེས་བྱ་བའི་གདུང་ལས་ཡབ་བསོད་ནམས་འདུལ་ལེ་དང་། ཡུམ་ཆོས་སྐྱོང་སྐྱིད་དེ་བྱ་བའི་སྲས་སུ་གུར་སྟོན་ལྷུན་གྲུབ་བཀྲ་ཤིས་ཉིད་དཔལ་ཁུད་ཀྱི་སའི་ཆ་བྱང་ཕུགས་ཞེས་པར་འཁྲུངས། དིང་རི་གླང་འཁོར་གྱི་བླ་མ་ཟུར་ཁང་པ་ཞེས་ཞི་བྱེད་བརྒྱུད་པའི་མཁས་པ་ཆེན་པོ་དེ་ཉིད་ཀྱིས། འདི་ལ་གང་ཟག་དམ་པ་གཅིག་འབྱུང་ཞེས་ལུང་བསྟན། ཆོས་རྗེ་བསོད་ནམས་དབང་ཕྱུག་ལས་དབུ་སྐྲ་བཅད། མཚན་ལྷུན་གྲུབ་བཀྲ་ཤིས་སུ་གསོལ། དགུང་ལོ་བཅོ་ལྔ་པར་ཕྱག་རྒྱ་ཆེན་པོའི་ཁྲིད་བསྐྱངས་པས་སྤྲོས་བྲལ་གྱི་ཡེ་ཤེས་རྗེན་པར་གཟིགས། ཀུན་མཁྱེན་མུས་སྲད་པ་དཔལ་ལྡན་སེང་གེ་ལས་ཆིག་རྫོགས་མཛད། ལ་ཤིང་མཁན་པོ་དབང་ཤེས། གུང་ཐང་འོམ་ཕུག་པ་མཁས་པ་དོན་གྲུབ་ཤེས་རབ། རྩ་བརྒྱད་པ་རྡོ་རྗེ་སེང་གེ ཆོས་རྗེ་དབོན་སེང་པ། བྱ་བཏང་ཤཱཀྱ་དཔལ་ལ་སོགས་མཁས་གྲུབ་མང་དུ་བསྙེན་ཏེ་མདོ་སྔགས་གསར་རྙིང་གི་ཆོས་ཚུལ་རྒྱ་མཚོར་གསན་བསམ་མཛད། 

			མདོ་བོ་ཆེར་གུ་རུའི་ལུང་ཟིན་ཆོས་རྗེ་བསོད་ནམས་སྙིང་པོ་ལས་རང་ལུགས་བཀའ་བརྒྱུད་ཀྱི་གདམས་སྐོར་མང་དུ་གསན། མདོ་བོ་ཆེ། ལོང་ཕྲང་། དཀར་ཡེ། ཁྲ་རུམས་སོགས་དབེན་གནས་ངེས་མེད་དུ་མར་ལོ་མང་དུ་དཀའ་སྤྱད་སྒྲུབ་པ་མཛད་ཅིང་སྒྲུབ་འབྲས་བརྙེས། མངའ་རིས་གུང་ཐང་ཆོས་ཀྱི་རྒྱལ་པོ་ཁྲི་རྒྱལ་བསོད་ནམས་ལྡེ་དང་མཆོད་ཡོན་དུ་འབྲེལ། མདོ་བོ་ཆེའི་གདན་ས་མཛད། མ་བདུན་པའི་ཁོངས་སུ་གཏོགས་པའི་སྡེ་དགོན་ཐམས་ཅད་ཀྱི་ཉམས་པ་གསོ་ཞིང་སྒྲུབ་གྲྭ་འཛུགས་པ་སོགས་དར་རྒྱས་ཤིན་ཏུ་འཕེལ་བར་མཛད་ཅིང་མངོན་ཤེས་དང་། རྫུ་འཕྲུལ་སྒྲུབ་རྟགས་བསམ་གྱིས་མི་ཁྱབ་པ་བསྟན། ཆོས་སྐྱོང་བཀའ་སྲུང་བྲན་བཞིན་དུ་འཁོལ་བ་དང་། གདུལ་བྱ་ཕྲིན་ལས་རྒྱ་ཆེར་བསྐྱངས་ནས་དཔལ་མདོ་བོ་ཆེའི་དགོན་པར་ཞི་དབྱིངས་སུ་གཤེགས་སོ། །

			

			འདི་ཡན་གྱི་རྣམ་པར་ཐར་པ་རྣམས་འདིར་སྙིང་པོ་བསྡུས་ཏེ་རགས་ཙམ་བཀོད་པ་ཡིན་ལ་ཞིབ་ཏུ་རྟོགས་པར་འདོད་པ་དག་མདོ་ཆེན་བཀའ་བརྒྱུད་གསེར་ཕྲེང་གི་ཡིག་རྙིང་པོད་གཉིས་སུ་གསལ་བ་ལ་ལྟ་བར་བྱའོ། །གུར་སྟོན་ལྷུན་གྲུབ་བཀྲ་ཤིས་ཉིད་རྟེན་དགེ་སློང་དུ་བཞུགས་ཤིང་སྲས་བྱུང་ཚུལ་ཀྱང་རྣམ་ཐར་དུ་མི་གསལ་བས་སྔགས་འཆང་མགོན་པོ་དཔལ་ཞེས་ལྷུན་གྲུབ་བཀྲ་ཤིས་ཀྱི་གཅུང་པོའམ་ཁུ་དབོན་ཆོས་སྲས་སུ་གྱུར་པ་ཞིག་ཡིན་འདྲ་བ་དེ་ཉིད་ཀྱི་རྣམ་ཐར་ཀྱང་ཞིབ་པར་ཆ་མ་འཚལ་ལོ། །

			དེ་རྗེས་ཆོས་རྗེ་ཀུན་དགའ་གཟི་བརྗིད་པ་ནི། ཡབ་ཡུམ་འཁྲུངས་ཡུལ་སོགས་རྣམ་ཐར་ཡིག་རྙིང་ཞིག་ཡོད་སྐད་འདུག་ཀྱང་ཁོ་བོས་སྔར་མ་མཐོང་ཞིང་། འདིར་གསུང་རྒྱུན་དུ་གྲགས་པ་སོགས་ཟུར་ཙམ་ཞིག་སྨོས་ན། གུང་ཐང་ཆོས་ཀྱི་རྒྱལ་པོ་ཁྲི་ལྷ་དབང་རྒྱལ་མཚན་དང་དུས་མཚུངས། སྔགས་འཆང་མགོན་པོ་དཔལ། མཉམ་མེད་ལྷུན་གྲུབ་རིན་ཆེན། དྲང་སོ་སྔགས་འཆང་གཏེར་སྟོན་ཤཱཀྱ་བཟང་པོ། གྲུབ་ཐོབ་གཙང་སྨྱོན་ཧེ་རུ་ཀ་སོགས་རིས་མེད་པའི་མཁས་གྲུབ་ཡོངས་འཛིན་དུ་མར་མདོ་སྔགས་གསར་རྙིང་གི་སྨིན་གྲོལ་མན་ངག་མཐའ་ཡས་གསན་ཅིང་གཙང་སྨྱོན་ཧེ་རུ་ཀ་པའི་ཐུགས་སྲས་བུ་ཆེན་རྣམས་ཀྱི་ནང་ནས་མི་ཕྱེད་དད་ཐོབ་ཀྱི་བླ་ཆེན་དྲུག་གི་གྲས་སུ་གྱུར། 

			རྩ་བའི་བཞུགས་གནས་མདོ་བོ་ཆེ་རང་དུ་བཞུགས་ཤིང་ལྕོགས་རི་བཀྲ་ཤིས་སྡིངས་སོགས་རོང་དགོན་རྣམས་སུའང་དབྱར་དགུན་གྱི་བཞུགས་སྐྱོང་མཛད། འདི་ཡན་འདུལ་འཛིན་དགེ་སློང་ཤ་དག་ཡིན། སྐུ་ཚེའི་སྨད་དུ་སྲས་སྔགས་འཆང་ཆེ་མཆོག་པ་འཁྲུངས། ནམ་མཁའ་རྡོ་རྗེ་སོགས་སློབ་བརྒྱུད་ཀྱང་མང་བར་བྱུང་བར་གྲགས། སྔགས་འཆང་ཆེ་མཆོག་པ་ནི། ལྕོགས་རིའི་ཉེ་འདབས་དིང་སང་ལྷས་ཆུང་དུ་གྲགས་པར་འཁྲུངས། དགུང་ལོ་གསུམ་ནས་ཀློག་ཡིག་མཁྱེན། དགུང་ལོ་བརྒྱད་པའི་སྐབས་ལ་རྡོ་ལ་ཞབས་རྗེས་གསལ་བར་བཞག་པ་ད་ལྟའང་མཇལ་རྒྱུ་ཡོད་པར་སྣང་། ཡབ་ཆོས་རྗེ་ཀུན་དགའ་གཟི་བརྗིད་དང་། གཏེར་སྟོན་མཆོག་ལྡན་མགོན་པོ་དང་། བསྟན་གཉིས་གླིང་པ། པདྨ་གླིང་པའི་ཐུགས་སྲས་དཀར་པོ་ཀུན་དགའ་གྲགས་པ་སོགས་བཤེས་གཉེན་དམ་པ་མང་དུ་བསྟེན། སྤྲལ་སྐུ་དྲི་མེད་ཀུན་དགའི་གཏེར་བྱོན་ཐུགས་རྗེ་ཆེན་པོ་ཡེ་ཤེས་འོད་མཆོག་གི་སྨིན་གྲོལ་གྱི་རྒྱུན་ཀྱང་འདི་མན་བྱུང་། ཆོས་རྒྱལ་བདུད་འདུལ་མགོན་པོ་ལྡེ་དང་དུས་མཚུངས། གཏེར་སྟོན་མཆོག་ལྡན་མགོན་པོའི་བྱམས་སྤྲིན་རླུང་གི་ཁ་ནོན་གྱི་ཞིག་གསོས་མངའ་བདག་གུང་ཐང་རྒྱལ་པོར་བསྐུལ་བར་མཛད་ཅིང་དེའི་དོ་དམ་དང་གནས་འཛིན་པར་སྔགས་འཆང་ཆེ་མཆོག་པར་དབང་བསྐུར། 

			གྲུབ་ཐོབ་ཨོ་རྒྱན་པའི་བཞུགས་གནས་ཤེལ་རི་དཔལ་གྱི་ནགས་ལྗོངས་དང་ཡང་འདུལ་སྤྲུལ་པའི་གཙུག་ལག་ཁང་ཆེན་པོ་བྱམས་པ་སྤྲིན་ཟུང་འབྲེལ་དུ་སྐྱོང་བར་མཛད་ཅིང་ཙུམ་ཉི་ལྷོད་བླ་བྲང་དུ་བཞུགས་པའི་ཆེ་མཆོག་ཧེ་རུ་ཀའི་གསེར་སྐུ་ཁྱད་འཕགས་སོགས་བཞེངས། སྒྱུ་འཕྲུལ་གྱི་གདབ་ཁ་རྒྱས་པའི་རྣམ་བཤད་ལུང་རིགས་གཏེར་མཛོད། གནས་ལུང་སོགས་མཛད། མངའ་རིས་ཆོས་ཀྱི་རྒྱལ་པོས་དབུ་བླར་བཀུར། ནུབ་དགོན་པ་བྱམས་པ་ཆོས་རྒྱན་གྱིས་ཀྱང་སྒྱུ་འཕྲུལ་སྐོར་འགའ་ཞིག་གསན་པ་སོགས་སློབ་བརྒྱུད་ཀྱང་མང་། གཏེར་སྟོན་བསྟན་གཉིས་གླིང་པས་རི་བོ་དཔལ་འབར་ནས་ཟབ་གཏེར་བཞེས་སྐབས་འདི་ཉིད་ཀྱི་སླར་ཡང་བསྐུལ་མ་མཛད་པར་གཏེར་བདག་རྒྱ་གར་མ་ཁྲོས་པའི་འཁུ་ལྡོག་གི་རྐྱེན་ལས་ལམ་དུ་སྙུན་གྱིས་བཏབ་སྟེ་དགུན་འདར་གཤེགས། 

			རྣམ་ཐར་གྱི་བསྡུས་དོན་གསོལ་འདེབས་བུ་སློབ་རྣམས་ཀྱིས་གཏེར་སྟོན་ཆེན་པོར་བསྐུལ་མ་ཞུས་པར་བསྩལ་བ་ནི། 

			དང་པོའི་སངས་རྒྱས་གདོད་ནས་མ་སྐྱེས་པ། །

			ཡེ་ཤེས་རང་གསལ་གདོད་ནས་མ་འགགས་སྐུ། །

			དབྱེར་མེད་ལྷུན་གྲུབ་མངོན་གྱུར་ཧེ་རུ་ཀ །

			ཆེ་མཆོག་རྡོ་རྗེ་ཞབས་ལ་གསོལ་བ་འདེབས། །

			ཡིན་ལུགས་ཀ་དག་ལྟ་བ་རྗེན་པར་རྟོགས། །

			ཡེ་ཤེས་རང་གསལ་ཡི་དམ་ལྷ་ཞལ་མཇལ། །

			བསྙེན་སྒྲུབ་མཐར་ཕྱིན་རྟགས་དང་མཚན་མ་ཐེབས། །

			སྔགས་འཆང་རྒྱལ་པོ་ཁྱོད་ལ་གསོལ་བ་འདེབས། །

			རྡོ་རྗེ་ཐེག་པའི་སྐྱེས་མཆོག་དུ་མ་ལ། །

			བསྐྱེད་རྫོགས་གདམས་པ་མང་པོའི་ཞུན་མཐར་བཅད། །

			མོས་གུས་ལྡན་པར་སྤྱི་བོའི་ཐོད་བཞིན་བསྟེན། །

			དབང་རྫོགས་རྒྱལ་པོ་ཁྱོད་ལ་གསོལ་བ་འདེབས། །

			ཨ་ཏི་ཡང་གསང་གདམས་པའི་སྙིང་པོ་ལ། །

			

			སྐལ་བར་ལྡན་པས་དགོངས་པ་ཟབ་མོ་རྟོགས། །

			ཡིད་སྤྱོད་མོས་གུས་མངོན་སུམ་རྗེན་པར་གསལ། །

			ཟབ་གསལ་མངའ་བདག་ཁྱོད་ལ་གསོལ་བ་འདེབས། །

			འབྱུང་བཞི་མི་རྟག་སྒྱུ་མའི་སྐུར་བསྟན་དུས། །

			ཐིམ་རིམ་ལ་སོགས་འོད་གསལ་ཆེན་པོར་རྟོགས། །

			ཧ་ཧུ་བཞི་དང་ཧ་གཅིག་འཆད་པའི་དུས། །

			ལྔ་ལྡན་དགོངས་པར་བཞུགས་ལ་གསོལ་བ་འདེབས། །

			ཡེ་ཤེས་ལྔ་ལྡན་དགོངས་པའི་ཀློང་བཞུགས་ནས། །

			མཁའ་ལ་སྤྲིན་བྲལ་མེ་ཏོག་ཆར་ལྟར་བབས། །

			འཇའ་འོད་ལ་སོགས་ལྷ་ཡི་མཆོད་ཚོགས་བཀྲམ། །

			ཀུན་བཟང་ཀློང་དུ་བཞུགས་ལ་གསོལ་བ་འདེབས། །

			ཞེས་སོགས་མཛད། དེ་མ་ཐག་པར་གཏེར་སྟོན་གྱི་སྲས་སུ་སྐུའི་སྐྱེ་བ་གསལ་བར་འཁྲུངས་པ་མཚན་ཚེ་དབང་བསོད་ནམས་རྒྱལ་པོར་གྲགས། དེའི་སྐབས་མདོ་ཆེན་པས་འཛིན་དབང་གི་དགོན་མ་ལག་འབྲེལ་བ་བདུན་ཡོད་པ་ནི། མདོ་ཆེན་ཕུ་ལག་དང་སྦྲང་ས། གུར་ཕུ་ཁྲ་རུམས། ཤེལ་རི་བྱམས་སྤྲིན། ཤར་སྒམ་རིན་ཆེན་གླིང་། ཤར་སྡིངས་ཤུག་ཁྲོད། ལྕོག་རི་དཔལ་སྡིངས། རིན་སྒང་ལོང་འཕྲང་བཅས་ཡོད་པ་ལས་ཤེལ་རི་བྱམས་སྤྲིན་དང་སྦྲང་ས་སྐུ་སྐྱེས་བསོད་ནམས་རྒྱལ་པོ་བདག་རྐྱེན་གསོལ་སྐལ་དུ་ཕུལ་བ་ནས་བཟུང་བྱམས་སྤྲིན་གཏེར་དབོན་གྱི་བརྒྱུད་པ་བྱུང་ཞིང་གནས་འཛིན་གྱི་སྲོལ་བྱུང་བར་མངོན། 

			སྔགས་འཆང་ཆེ་མཆོག་རྡོ་རྗེ་ལ་སྲས་དོན་ཡོད་རྡོ་རྗེ་དང་། དཀོན་མཆོག་རྡོ་རྗེ་གཉིས་འཁྲུངས། མཆེད་གཉིས་ཀས་ཡབ་སྔགས་འཆང་ཆེ་མཆོག་པ་དང་། བོ་དོང་པའི་མཁས་གྲུབ་རབ་འབྱམས་པ་དཀོན་མཆོག་བསམ་གྲུབ། གཏེར་སྟོན་མཆོག་ལྡན་མགོན་པོ་དང་། བསྟན་གཉིས་གླིང་པ། འབར་ལུགས་པ་ཆོས་རྗེ་ནམ་མཁའ་རྡོ་རྗེ་སོགས་ལས་ཟབ་ཆོས་མང་དུ་གསན། གཅེན་དོན་ཡོད་རྡོ་རྗེས་མདོ་བོ་ཆེ་སོགས་བསྐྱངས་ཤིང་གཅུང་དཀོན་མཆོག་རྡོ་རྗེས་ཅོག་རི་མ་ལག བདེ་སྒྲོན་རིན་སྒང་སོགས་བསྐྱངས་སོ། །

			སྔགས་འཆང་དཀོན་མཆོག་རྡོ་རྗེའི་སྲས་ནམ་མཁའ་ལྷུན་གྲུབ་འཁྲུངས། དགུང་ལོ་བརྒྱད་པ་ནས་བསྙེན་སྒྲུབ་མཛད། ཡབ་མཆེད་དང་། གནས་རབ་འབྱམས་པ་ཕུན་ཚོགས། མཉམ་མེད་ཆོས་དབང་རྒྱལ་མཚན། རིན་སྒང་པ་གུར་སྟོན་ནམ་མཁའ་རྡོ་རྗེ་སོགས་བསྟེན། འབྲོག་བླ་བྲང་གསང་སྔགས་བདེ་ཆེན་གླིང་བཏབ། གཞན་ཡང་བྲམ་སྒང་གི་དགོན་དཀར་ཟིལ་ནོན་གླིང་། མཁར་བམ་གྱི་ཀུན་དགའ་གླིང་ཙུམ་དགོན་པ་ངོས་སོགས་ལྷ་ཁང་བདུན་ཙམ་བཞེངས་པར་གྲགས་སོ། །

			དེ་ཉིད་ལ་སྲས་དགུ་འཁྲུངས་པ་ལས། ལྔ་འབྲུམ་ནད་ཀྱི་རྐྱེན་གྱིས་གཤེགས། འཇིགས་བྲལ། ཐོན་སྨྱོན། ནམ་སེང་། རྒྱལ་མཚན་བཅས་བཞུགས་པ་འདི་ཡན་བླ་བྲང་གཅིག་ཏུ་ཡོད་ཀྱང་། འདི་ནས་གྱེས་ཏེ་འཇིགས་བྲལ་ཐོན་སྨྱོན་གཉིས་བླ་བྲང་འོག་དང་ནམ་སེང་རྒྱལ་མཚན་གཉིས་བླ་བྲང་གོང་དུ་ཞུགས་པས་དེ་མན་བླ་བྲང་གོང་འོག་ཏུ་གྲགས། ནམ་མཁའ་སེང་གེས་བླ་བྲང་གོང་གསར་དུ་བཏབ་ཅིང་། མངའ་བདག་ཁྲི་བསོད་ནམས་དབང་ཕྱུག་ལྡེ་དང་དུས་མཚུངས། ཡབ་ནམ་མཁའ་ལྷུན་གྲུབ། བྱམས་སྤྲིན་སྐུ་སྐྱེས་བསོད་ནམས་རྒྱལ་པོ། སྤྲུལ་སྐུ་ནམ་མཁའ་བརྒྱ་སྦྱིན། དེའི་སྤྲུལ་པའི་སྐུ་རིག་འཛིན་ཡོལ་མོ་པ་བསྟན་འཛིན་ནོར་བུ། གཅུང་སྒམ་སྨྱོན་ཕྱག་རྡོར་ནོར་བུ་སོགས་ཡོངས་འཛིན་དུ་བསྙེན། སྐྱིད་གྲོང་། ལ་ལྡེབས། ཙུམ་སོགས་སུ་རིག་འཛིན་ཡོལ་མོ་བ་གདན་དྲངས་ཏེ་སྐྱེ་བདུན་དང་སྨན་སྒྲུབ་ཀྱི་སྒྲུབ་ཆེན་མང་དུ་བཙུག་ཅིང་སྐྱེས་ཆེན་མང་པོའི་ཕྲིན་ལས་ཀྱི་སྒོ་ཕྱེ། ཡོལ་མོ་བསྟན་འཛིན་ནོར་བུ་དང་ཐུགས་ཡིད་ཆིག་འདྲེས་སུ་གྱུར་ཏེ་ཆབ་ཤོག་ཏུ། སྔགས་འཆང་བྱང་ཆུབ་སེམས་དཔའ་སེམས་དཔའ་ཆེན་པོ་ཚུལ་འཆོས་དང་། འཛིན་ཆགས་དང་། ཕྱོགས་འཛིན་གྱི་གཡུལ་ལས་རྣམ་པར་རྒྱལ་བ་ཞེས་བསྔགས་ཤིང་། ནོར་བུ་བདེ་ཆེན་གྱིས་མཛད་པའི་རྣམ་ཐར་གསོལ་འདེབས་སུ། 

			ནམ་མཁའ་བཞིན་དུ་རབ་ཡངས་ལྟ་བའི་གྱད། །

			སྨྲ་བའི་སེངྒ་སྒོམ་པའི་རྩལ་གསུམ་ལྡན། །

			སྤྱོད་པ་མཆོག་གི་ལས་ཅན་ཐམས་ཅད་དུ། །

			དབང་བསྒྱུར་རིག་འཛིན་ཆེན་པོར་གསོལ་བ་འདེབས། །

			ཞེས་སོགས་འབྱུང་ངོ་། །

			དེའི་སྲས་སྔགས་འཆང་ནོར་བུ་བདེ་ཆེན་ནི། ཁམས་སྤོ་བོ་རྟག་བརྟན་རིན་ཆེན་སྟེང་ནས་གཏེར་སྟོན་ཁྲག་འཐུང་ནུས་ལྡན་བདུད་འདུལ་རྡོ་རྗེའི་དམ་རྫས། ཤོག་གསེར་སོགས་དང་ལྷན་ཅིག་བཀའ་ཤོག་ཏུ་བསྩལ་བར། ཡང་གསང་རྡོ་རྗེ་ཕུར་པའི་བཀའི་ཐ་རམ་ལས། 

			ནམ་སྙིང་སྤྲུལ་པ་དཔལ་འབར་ཉེ་བ་རུ༔ 

			བདེ་བའི་མིང་ཅན་བྲང་དབུས་སྨེ་བས་བརྒྱན༔ 

			སྐལ་ལྡན་དེ་ཡི་ཆོས་འདི་ཉམས་བླངས་པས༔ 

			རིགས་ཆོས་བསྟན་པ་ཉམས་མེད་འཕེལ་བ་དང་༔ 

			ཚེ་གཅིག་ཉིད་ལ་པདྨའི་ཐུགས་ཀློང་བདེ༔ 

			ཞེས་ནམ་སྙིང་གི་སྤྲུལ་པར་ལུང་གིས་ཟིན་ཅིང་སྐུའི་སྙིང་ཁར་ཤ་མཚན་ཀྱང་ཡོད་པར་གྲགས། སྐུ་ན་ཕྲ་མོའི་དུས་དཀར་ཡེ་རིག་འཛིན་ཡོལ་མོ་པ་བསྟན་འཛིན་ནོར་བུའི་སྤྱན་སྔར་བྱོན། གཙུག་ཕུད་ཕུལ་བའི་མཚན་ནོར་བུ་བདེ་ཆེན་དུ་གསོལ། བརྩེ་བ་ཆེན་པོས་རྗེས་སུ་བཟུང་ཞིང་དབང་ལུང་མན་ངག་གི་བདུད་རྩི་མང་དུ་གསན། སྐབས་ཤིག་ཁྱོད་ལ་དེ་རིང་ལྟད་མོ་ཞིག་སྟོན་པ་ཡིན་གསུངས། གཟའ་ཕོད་གྱང་ལོགས་སུ་བཀྲམ་པར་ཡོལ་མོ་པ་ཆེན་པོ་ཉིད་རང་སྐུ་འཆམ་འགྱིང་བག་སྟངས་སྟབས་ཇི་ལྟར་མཛད་པ་བཞིན་ཕོད་ཀ་དེ་ཡང་འགུལ་ཞིང་རྣམ་འགྱུར་ཇི་བཞིན་སྟོན་པའི་རྫུ་འཕྲུལ་ཀྱང་གཟིགས། 

			ཡབ་རྗེ་ནམ་མཁའ་སེངྒེ་ལས་རང་ལུགས་མདོ་ཆེན་པའི་ཆོས་ཚུལ་ཡོངས་སུ་རྫོགས་པ་དང་། དཔལ་འབར་གྲུབ་ཐོབ་དཔག་བསམ་ཡེ་ཤེས་ལས་ཕྱག་རྒྱ་ཆེན་པོའི་ཟབ་ཁྲིད་གསན་པས་གནས་ལུགས་གདོད་མའི་རང་ཞལ་མངོན་དུ་གྱུར། གཞན་ཡང་བྲག་དཀར་བ་རྔོག་སྟོན་ཀརྨ་བློ་བཟང་། རས་ཆེན་ཀརྨ་ཆོས་འཕེལ། ལིང་བ་པ་རྒྱལ་ཐང་ཟིལ་ནོན་རྡོ་རྗེ། གློ་བོ་པ་ཀུན་བཟང་ཀློང་ཡངས། སྒམ་སྨྱོན་ཕྱག་རྡོར་ནོར་བུ་སོགས་གསར་རྙིང་གི་ཚད་མར་གྲུབ་པའི་སྐྱེས་ཆེན་དམ་པ་མང་དུ་བསྙེན་ཞིང་། གཏེར་སྟོན་གར་དབང་རྡོ་རྗེ་ལས་རང་གཏེར་གྱི་སྨིན་གྲོལ་ཡོངས་རྫོགས་གསན། མཁར་བང་ཀུན་དགའ་གླིང་དུ་སྒྲུབ་ཆེན་འཛུགས་པ་སོགས་ཐུགས་ཡིད་ཆིག་འདྲེས་ཀྱི་ཆོས་སྲས་སུ་གྱུར། རྩིས་དཀར་ནག་དབྱངས་ཆར་སོགས་ཐུན་མོང་གི་རིག་གནས་ཀྱང་མང་དུ་མཁྱེན་ཅིང་རྣམ་དཔྱོད་ཀྱི་ཀློང་ཡངས་པས་སྒྱུ་འཕྲུལ་ཁྲོ་ཐུང་གི་ལས་བྱང་ནག་པོ་འགྲོ་ཤེས་སོགས་འགའ་ཞིག་མཛད། ཁྲོ་ཐུང་གི་ལས་བྱང་འདི་ཉིད་སྨིན་གྲོལ་གླིང་དུ་གཏེར་ཆེན་ཆོས་ཀྱི་རྒྱལ་པོའི་སྤྱན་སྔར་ཡང་གཟིགས་ཏེ་ཆོག་ཁྲིགས་ཤིན་ཏུ་ལེགས་ཞེས་དབུགས་དབྱུང་མཛད། 

			སྐྱིད་གྲོང་ནུབ་ཕྱོགས་ནས་བཙུན་མོ་ཞིག་ཁབ་ཏུ་བསུས་པར་ལམ་བར་དུ་སྐྱིད་གྲོང་འཇམ་གླིང་པའི་བླ་མ་ཞིག་གིས་བག་མ་རྟ་ཐོག་ནས་འཕྲོགས་པར་བརྟེན་ཕན་ཚུན་འཐབ་འཁོན་ཆེན་པོར་གྱུར་པ་ན་རིག་སྔགས་འཆང་དབང་འདི་ཉིད་ཀྱིས་མགོན་པོའི་ལས་ཚོགས་འབྱེད་པ་རྟ་གཡག་གི་འཁོར་ལོའི་ལས་སྦྱོར་མཛད་པས་ཞག་བདུན་གྱི་ཁོངས་སུ་ཕ་རོལ་པོ་བཟའ་མི་ནང་འཐབ་ཀྱིས་གྱེས། དེ་ནས་ཀྱང་ལྕོགས་རིར་མངོན་སྤྱོད་ཀྱི་ལས་སྦྱོར་ལ་སྐུ་མཚམས་བཅད་དེ་བཞུགས་པར། ཞག་བདུན་ཙམ་ནས་ཡབ་ཆོས་རྗེ་ནམ་མཁའ་སེངྒེ་ཉིད་བྱོན་ཏེ་བུག་སྒོ་ནས། ཁྱོད་ཅི་བྱེད་ཀྱི་ཡོད། ངན་སྦྱོར་གྱི་ལས་འདྲ་མི་བྱེད་པ་ཡོད་དམ། ཞེས་གསུངས་པ་ལ་མཚམས་ནང་ནས། ད་ལམ་ནང་དུ་མི་ཕེབས་པ་སྐུ་མཁྱེན་ཞུས་པས་ཡབ་ཀྱིས་སྒོ་བཤིགས་ཏེ་ནང་དུ་བྱོན་པས་མངོན་སྤྱོད་དྲག་པོའི་དཀྱིལ་འཁོར་བཤམས་ནས་འདུག་པ་ཞབས་རྡོས་དཀྲུགས། ད་ནས་འདི་འདྲ་བའི་ལས་བྱས་ན་ང་དང་ཁྱོད་གཉིས་དམ་ཚིག་མེད་དོ་ཞེས་བཀའ་བཀྱོན་མཛད་ཀྱང་དེའི་སྔོན་དུ་ལས་སྦྱོར་གྱི་རྟགས་རྫོགས་པར་བྱུང་སྟེ་མི་རིང་བར་ཕ་རོལ་པའི་བརྒྱུད་ཆད་པར་གྱུར། འབྲོག་བླ་བྲང་གོང་དུ་བཞུགས་སྐབས་གཞན་གྱི་རྦོད་གཏོང་གིས་གནམ་ལྕགས་དྲག་པོའི་ཐོག་བབ་ཀྱང་སྐུ་ལ་ཉེས་སྐྱོན་མེད་པ་ཉེ་ལོགས་ཀྱི་ཕ་ཝང་ལ་བབ་པའི་རྗེས་ད་ལྟའང་གསལ་བར་སྣང་། 

			གསན་རྒྱ་ཤིན་ཏུ་ཆེ་ཞིང་མང་པོ་བྱང་ཆུབ་གླིང་པའི་ཐུགས་གཏེར་འཁོར་འདས་རང་གྲོལ་སྐོར་ཀྱང་བཞུགས་པས་བོད་ཡུལ་དབུས་འགྱུར་འཆང་ནས་རྡོ་རྗེ་བྲག་རིག་འཛིན་པདྨ་ཕྲིན་ལས་དང་། སྨིན་གླིང་གཏེར་ཆེན་ཆོས་ཀྱི་རྒྱལ་པོའི་བཀའ་ཡིས་འབྱོན་དགོས་པར་བསྐུལ་བར་མཛད་ཀྱང་ཕེབས་མ་ཐུབ་སྐད། གྲྭ་དཔོན་པོ་གོང་ནས་བཙུན་མོ་ཞིག་བཞེས་པར་སྲས་མོ་གསུམ་ལས་སྲས་མ་བྱུང་བར་ཙུམ་ཉི་ལྷོད་སྤས་སྐྱ་ཞེས་པ་ནས་ལས་རྒྱ་ཞིག་ལ་སྲས་བསྐྲུན་པའི་རྟེན་འབྲེལ་མཛད་པས་སྲས་བདུད་འདུལ་རྡོ་རྗེ་འཁྲུངས་པ་ནི་བྱམས་སྤྲིན་སྐུ་སྐྱེས་ཀྱི་སྲས་སྔགས་འཆང་ནམ་མཁའ་ཀུན་བཟང་གི་སྐྱེ་སྲིད་དུ་གྲགས། འདི་ཉིད་དགུང་ལོ་ཉི་ཤུ་རྩ་ལྔ་པར་སྐུ་གཤེགས། དེའི་བཙུན་མོར་སྐྱིད་གྲོང་ཅང་ནས་ཇོ་བོའི་རིགས་ཀྱི་བདག་མོ་མཁའ་འགྲོའི་མཚན་ལྡན་ཞིག་བཞེས་པར་སྲས་སྐུ་མཆེད་གསུམ་འཁྲུངས་པར་གཅེན་བསྟན་འཛིན། འབྲིང་པོ་བསྟན་པའི་ནོར་བུ། ཐ་ཆུང་རྒྱལ་སྲས་སེང་གེ་ཡིན་ལ། ཆུང་དུ་ནས་ཀློག་ཡིག་གི་མཚོན་མེས་པོས་ཡབ་ཀྱི་ཚབ་མཛད་ནས་བསྐྱངས། ནོར་བུ་བདེ་ཆེན་གྱི་སྲས་མོ་བསོད་ནམས་རྒྱལ་མོ་ཞེས་པ་གྲྭ་འཇམ་གླིང་པ་རྒྱལ་ཚབ་སེངྒེའི་བཙུན་མོར་གྱུར་པར་སྲས་འཇམ་གླིང་པ་བློ་གྲོས་ཆོས་འཕེལ་འཁྲུངས་ཤིང་། ཆུང་ངུ་ནས་ལ་ལྡེབས་སུ་མེས་པོའི་སྤྱན་སྔར་བསླབ་སྦྱང་དང་གསན་བསམ་མང་དུ་མཛད་ཚུལ་རྣམ་ཐར་དུ་གསལ། མདོ་ཆེན་བླ་རབས་སུ་གུར་སྟོན་ལྷུན་གྲུབ་བཀྲ་ཤིས་མན་ལ་འདི་ཉིད་གསན་རྒྱ་ཆེ་བར་སྣང་ཞིང་། ཉིད་ཀྱི་གསོལ་འདེབས་ཞལ་གསུང་མ་ང་རྒྱལ་གྱི་འགྱིང་གླུ་ཞེས་པ་ལས། 

			ལེགས་བྱས་དགེ་བའི་སྤྱན་རས་གཟིགས་དབང་དངོས། །

			ནམ་མཁའ་སེང་གེའི་སྲས་འཁྲུངས་རྗེས་སུ་བཟུང་། །

			གསར་རྙིང་སྨིན་གྲོལ་ཟབ་མོའི་མཛོད་སྒོ་ཕྱེ། །

			སྔོན་སྦྱངས་ལས་འཕྲོ་སད་ལ་གསོལ་བ་འདེབས། །

			པད་འབྱུང་གཉིས་པ་རྒྱལ་བ་ཡོལ་མོ་པར། །

			གཙུག་ཕུད་ཕུལ་ནས་མཚན་ཡང་བླ་མས་གསོལ། །

			ཤེས་རབ་རྒྱས་པའི་རྟེན་འབྲེལ་ཟབ་མོ་གནང་། །

			སྲས་ཀྱི་ཐུ་བོར་དགོངས་ལ་གསོལ་བ་འདེབས། །

			མཁས་གྲུབ་བཅུ་ཕྲག་གཅིག་དང་གཉིས་བསྟེན་ནས། །

			སྐུ་ཡིས་བྱིན་རླབས་གསུང་གིས་ཆོས་ཆར་ཕབ། །

			ཐུགས་ཀྱིས་བརྩེར་བསྐྱངས་ཆོས་སྐུའི་རང་ཞལ་མཐོང་། །

			དག་སྣང་ཕྱོགས་མེད་འབྱོངས་ལ་གསོལ་བ་འདེབས། །

			ཡི་དམ་ཞི་ཁྲོའི་བསྙེན་སྒྲུབ་བགྱིད་པའི་ཚེ། །

			བྱིན་གྱིས་བརླབས་པའི་དྲོད་ཚད་ཅུང་ཟད་ཐོབ། །

			

			གདོན་བགེགས་ཟིལ་གྱིས་ནོན་པའི་གདེང་ཚད་གྱུར། །

			ཕྲིན་ལས་མཐར་ཕྱིན་དེ་ལ་གསོལ་བ་འདེབས། །

			འགྲོ་ཚོགས་ནད་དང་དུཿ ཁས་ཉམ་ཐག་པ། །

			མཐོང་ཚེ་སྙིང་རྗེའི་ཤུགས་ཀྱིས་བདག་བདེ་ཀུན། །

			ཕངས་མེད་གཏོང་བར་ནུས་པའི་བརྟུལ་ཞུགས་ཅན། །

			རྒྱལ་སྲས་སྤྱོད་ལ་ཞུགས་དེར་གསོལ་བ་འདེབས། །

			ཤེས་རབ་བློ་ཡི་པདྨོ་ཁ་བྱེ་བས། །

			མདོ་རྒྱུད་བསྟན་བཅོས་དགོངས་པ་མ་ལུས་པ། །

			ཇི་བཞིན་རྟོགས་པའི་སྤོབས་པ་མངོན་དུ་གྱུར། །

			ཐོས་བསམ་ནོར་གྱིས་ཕྱུག་དེར་གསོལ་བ་འདེབས། །

			གསང་སྔགས་སྨིན་གྲོལ་ཆོས་ཀྱི་སྒོ་བྱེ་བས། །

			བརྒྱུད་པའི་བྱིན་རླབས་འཕོས་པའི་ལྟས་བཟང་བྱུང་། །

			སྐལ་ལྡན་རྣམས་ལ་ཐར་པའི་ས་བོན་ཐེབས། །

			འབྲེལ་ཚད་དོན་ལྡན་ཁྱོད་ལ་གསོལ་བ་འདེབས། །

			ཞེས་གསུངས་ཤིང་ཞལ་གྱིས་འཆེས་པ་བཞིན་དོན་ལ་གནས། མཛད་པ་མཐའ་མ་མཁར་བང་ཀུན་དགའ་གླིང་ཡང་ཐོག་ཏུ་ཞི་བར་གཤེགས། སྐུ་གདུང་སྦྱོང་བ་དང་ཕྱི་རྟེན་བཞེངས་པ་སོགས་ཀྱང་འཇམ་གླིང་པ་བློ་གྲོས་ཆོས་འཕེལ་གྱིས་མཛད་པར་གྲགས་སོ། །

			

			བདུད་འདུལ་གྱི་སྲས་བསྟན་འཛིན་གྱིས་ཀུ་ཐང་ཙུམ་ཉི་ལྷོད་བླ་བྲང་དུ་བཞུགས་ཤིང་འདི་ལ་སྲས་མ་བྱུང་། བསྟན་པའི་ནོར་བུས་ལ་ལྡེབས་དང་ཙུམ་གཉིས་ཕན་ཚུན་སྐྱོང་རེས་མཛད། རྒྱལ་སྲས་པས་འབྲོག་བླ་བྲང་དུ་བཞུགས། འདིས་མེས་པོ་དང་ཡབ་བསྟན་པའི་ནོར་བུ་ལས་ཡབ་ཆོས་རྣམས་རྫོགས་པར་གསན་ཅིང་དབུས་གཙང་དུ་བྱོན་ནས་ཨོ་རྒྱན་སྨིན་གྲོལ་གླིང་དུ་ཀུན་མཁྱེན་དྷརྨ་ཤྲཱི་ཁུ་དབོན་མཇལ་ཞིང་གཏེར་གསར་སྐོར་དང་། ནུབ་དགོན་པ་ཆེན་པོ་ཁམས་ལུང་པ་པདྨ་དབང་རྒྱལ་ལས་མདོ་དབང་ཡོངས་རྫོགས་གསན། རིག་འཛིན་ཀཿཐོག་པ་ཆེན་པོ་ཚེ་དབང་ནོར་བུས་ཀྱང་ཡོངས་འཛིན་དུ་བཞེས་ནས་སྒྱུ་འཕྲུལ་སྐོར་ཡོངས་རྫོགས་དང་། མ་བདུན་པ་ནས་བརྒྱུད་པའི་ཕྱག་ཆེན་སོགས་དཀར་པོ་དྲུག་གི་ཁྲིད་རྒྱུན་ཀྱང་གསན་ཅིང་སྔགས་འཆང་ཆེན་པོར་བསྔགས། ཆབ་ཤོག་ཏུ། ཚེ་འཕྲང་ནི་ཞེ་དྲུག་དགུ་དང་ལྔ་བཅུར་ཆེ་ཞིང་། དེ་ལས་གྲོལ་ན་རེ་ཞིག་འཚོ། འཕོས་ནས་རེ་ཞིག་གནས་གཞན་དང་། དེ་ནས་དལ་འབྱོར་ལུས་ཐོབ་ནས་ནམ་མཁའི་སྙིང་པོས་བྱིན་གྱིས་བརླབས་པས་རྗེས་སུ་བཟུང་ནས་རྡོ་རྗེ་ཐེག་ལ་བཀྲི་བར་འགྱུར། ཞེས་ལུང་བསྟན་ནོ། །

			སྔགས་འཆང་འགྱུར་མེད་རྣམ་རྒྱལ་གྱིས་ཡབ་རྒྱལ་སྲས་པ་ལས་རང་ལུགས་ཡབ་ཆོས་རྣམས་རྫོགས་པར་གསན། རྗེ་རིག་འཛིན་ཆེན་པོར་གཙུག་ཕུད་ཕུལ་བའི་མཚན་ཚེ་དབང་བསྟན་འཛིན་གྲུབ་པའི་རྡོ་རྗེར་གསོལ། སྨིན་གྲོལ་གྱི་བདུད་རྩི་མང་དུ་གསན་ཅིང་། དཔལ་མོ་ཆོས་སྡིངས་སུ་ལྷོ་བྲག་པ་སྡོམ་བརྩོན་ངག་དབང་ལྷུན་གྲུབ་གྲགས་པ་ལས་སྔ་འགྱུར་རྒྱུད་འབུམ་རིན་པོ་ཆེའི་ལུང་ཡོངས་རྫོགས་དང་། རྗེ་འབའ་ར་བ་ངག་དབང་ཡེ་ཤེས་ལས་འདུས་པ་མདོ་དབང་ཆེན་མོ་ཚང་བར་གསན། གཞན་ཡང་བཤེས་གཉེན་དམ་པ་མང་དུ་བསྟེན། ངོར་ཀུན་དགའ་ལྷུན་གྲུབ་ལས་གར་དབང་རྡོ་རྗེའི་ཟབ་ཏིག་གི་སྨིན་གྲོལ་གསན་ཅིང་ཕར་ཡང་འཇའ་ཚོན་པའི་དཔལ་མགོན་མ་ནིང་གི་དབང་ལུང་སོགས་ཕུལ། རིགས་སྲས་རྗེ་ནཱ་ཐའི་མཚན་ཅན་ལ་རྙིང་རྒྱུད་ཡོངས་རྫོགས་ཀྱི་ལྗགས་ལུང་བསྩལ་ཞིང་སྔ་ཕྱིར་སྒྱུ་འཕྲུལ་གྱི་དབང་ལུང་ཡོངས་རྫོགས་ཚར་བཞི་ཙམ་གནང་འདུག རྗེ་མགོན་གནང་པ། ཆོས་མཁར་སྤྲུལ་པའི་སྐུ། རྗེ་དཔལ་སྡིངས་པ། རིགས་སྲས་སྐུ་མཆེད་སོགས་ཞལ་སློབ་ཀྱང་མང་དུ་བྱུང་། ཁོ་བོས་ཀྱང་རང་ལོ་བདུན་པའི་སྐབས་རྒྱུད་འབུམ་གྱི་གླེགས་བམ་ཁ་ཤས་དང་དཔལ་མགོན་ལེགས་ལྡན་གྱི་དབང་ལུང་མནོས། ཆོས་རྫོང་གི་བླ་བྲང་དང་། སྨུ་ལུག་ཆོས་དཀར་གླིང་གི་བླ་བྲང་འདུ་ཁང་དང་བཅས་པ་བཏབ། དགུང་ལོ་རེ་དགུ་པར་དག་པའི་སྣང་བ་ངོ་མཚར་བ་དང་བཅས་ཞི་དབྱིངས་སུ་གཤེགས་སོ། །

			གཅུང་དཔལ་མགོན་གྱིས་གསོ་རིག་མཁས་པར་མཁྱེན། དཔའ་བོའི་རྟགས་མཚན་དཔྲལ་བའི་དབྱིངས་སུ་སྨེ་བ་དཀར་པོ་སྲན་མ་ཙམ་ཞིག་ཡོད་སྐད། འདི་ཉིད་དགུང་ལོ་ཞེ་བདུན་པར་གཤེགས། མཐའ་ཆུང་ཆོས་དབང་གིས་ཐོག་མར་བྱམས་སྤྲིན་དུ་མག་པར་བྱོན། རྗེས་སུ་མ་མཐུན་པར་རང་གནས་སུ་ཕྱིར་ལོག་མཛད་དེ་སྐུ་མཆེད་ལྷན་བཞུགས། མཁྱེན་རབ་ཀྱི་སྤྱན་ཡངས། རྗེ་དཔལ་སྡིངས་པ་དང་ལྷན་དུ་དབུས་གཙང་གནས་སྐོར་ལ་བྱོན། གཤེགས་རྗེས་སྐུའི་སྐྱེ་སྲིད་ཤིན་ཏུ་གསལ་བ་གཉིས་བསྟུད་དུ་བྱུང་བར་གྲགས་སོ། །

			རིག་འཛིན་འགྱུར་མེད་རྣམ་རྒྱལ་ལ་སྲས་ཚེ་དབང་ལེགས་གྲུབ་བཟང་པོ། ཚེ་དབང་བདེ་ཆེན་བཟང་པོ། ཚེ་དབང་འཆི་མེད་མགོན་པོ་སྟེ་མཆེད་གསུམ་འཁྲུངས་སོ། །

			སྔར་གོང་དུ་བརྗོད་པའི་གུར་སྟོན་ནམ་མཁའ་ལྷུན་གྲུབ་ཀྱི་སྲས་འཇིགས་བྲལ་དང་། ཐོད་སྨྱོན་གཉིས་ལ་སྲས་དཀོན་མཆོག་ལྷུན་གྲུབ་འཁྲུངས། སྔགས་འཆང་ནོར་བུ་བདེ་ཆེན་ལས་ཡབ་ཆོས་སྐོར་སོགས་དབང་ལུང་མང་བར་གསན་ཀྱང་མཇུག་ཏུ་སེལ་ཕྲན་བུ་བྱུང་སྐད། དབུས་གཙང་དུ་བྱོན་ནས་སྨིན་གྲོལ་གླིང་དུ་གཏེར་ཆེན་ཆོས་ཀྱི་རྒྱལ་པོའི་སྤྱན་སྔར་ཟབ་ཆོས་མང་ཞིག་གསན་ཅིང་གཏེར་ཆེན་ཉིད་ལ་སྒྱུ་འཕྲུལ་རྡོ་རྗེའི་ལས་རིམ་སོགས་ཀྱི་ལུང་འགའ་ཞིག་ཀྱང་ཕུལ་བ་རྣམ་ཐར་དུ་གསལ་ལོ། །

			དཀོན་མཆོག་ལྷུན་གྲུབ་ལ་སྲས་གར་དབང་། ཆོས་དབང་། འཆི་མེད་ཕུན་ཚོགས་རྒྱལ་པོ་གསུམ་འཁྲུངས། གཅེན་གཉིས་ཀྱིས་བླ་བྲང་བསྐྱངས་ཤིང་། གཅུང་གིས་རྗེ་སྟག་རྩེ་བ་སོགས་མཁས་གྲུབ་མང་པོའི་ཞབས་ལ་གཏུགས། རྩིས་དཀར་ནག་ཕུལ་དུ་ཕྱིན་པ་མཁྱེན། དབུས་འགྱུར་འཆང་དུ་བྱོན་ནས་སྨིན་གླིང་དུ་རིག་འཛིན་གཏེར་བདག་གླིང་པའི་སྤྱན་སྔར་གཙུག་ཕུད་ཕུལ། མཚན་འགྱུར་མེད་ཨོ་རྒྱན་གསང་སྔགས་བསྟན་འཛིན་དུ་གསོལ། གཏེར་ཆེན་ཡབ་སྲས་དང་། གཅུང་མཁན་ཆེན་ལོ་ཙཱ་བ་ཆེན་པོ་སོགས་ཁུ་དབོན་རྣམས་ཀྱིས་རྗེས་སུ་བཟུང་ཞིང་གཏེར་གསར་སྐོར་གཙོ་བོར་གྱུར་པའི་སྨིན་གྲོལ་གྱི་གདམས་ངག་མང་དུ་གསན། ཐུགས་རྗེས་ཤིན་ཏུ་འཛིན་པའི་ཞལ་གདམས་དང་བྱིན་རྟེན་མང་པོ་བསྩལ། རང་གནས་སུ་ཕེབས་ནས་སྐུ་ཚེའི་སྨད་རི་ཁྲོད་དཔལ་སྡིངས་ཁོ་ནར་སྒྲུབ་པ་ལ་བཞུགས་ཤིང་། གཏེར་གསར་བླ་རྫོགས་ཐུགས་གསུམ་གཤིན་རྗེ་དྲེགས་འཇོམས། བདེ་གཤེགས་ཀུན་འདུས་སོགས་ཡི་དམ་མང་པོའི་བསྙེན་སྒྲུབ་ལས་གསུམ་མཐའ་དག་ཚང་བ་དང་རིམ་པ་གཉིས་ཀྱི་ཉམས་བཞེས་གནད་སྨིན་མཛད། བདེ་གཤེགས་ཀུན་འདུས་ཀྱི་ཆོས་མཚན་འགའ་དང་། གསོལ་འདེབས་ལེའུ་བདུན་མ་སོགས་གསུང་སྤར་ཡང་ཁ་ཤས་བཞེངས། བྲག་དཀར་བ་གྲུབ་མཆོག་ཡེ་ཤེས་ཆོས་གྲགས་དང་། ཁོ་བོའི་བླ་མ་རིག་འཛིན་མགོན་གནང་པ་ཆེན་པོས་ཀྱང་གཏེར་གསར་སྐོར་ཡོངས་རྫོགས་ཀྱི་སྨིན་གྲོལ་གསན་པ་སོགས་ཞལ་སློབ་གཞན་ཕན་སྐྱོང་བ་པོའང་མང་དུ་བྱུང་། རྩིས་རིག་གི་སློབ་མ་གྲྭ་ཨ་ཡ་སྟོབས་ལྡན། དེས་སྤང་ཞིང་པ་བླ་མཁྱེན་མགོན་པོར་གྲགས་པ་ལས་རིམ་པར་ཕྱོགས་འདིར་ཕུག་ལུགས་རྩིས་རིག་གི་ལུགས་སྲོལ་འཕེལ་བར་སྣང་ངོ་། །

			གར་དབང་ཆོས་དབང་གཉིས་ཀྱི་སྲས་དཔལ་བཟང་པོ། འབྱུང་གནས། གཅུང་ནོར་བུ་དོན་གྲུབ་གསུམ་འཁྲུངས། གཅེན་དཔལ་ལུགས་གཉིས་ལ་རྣམ་དཔྱོད་ཀྱི་སྤྱན་ཡངས་པ་དེ་དང་གཅུང་གིས་བླ་བྲང་བསྐྱངས། འབྲིང་པོས་ཁམས་ལུང་པ་གསང་སྔགས་བསྟན་འཛིན་ལ་གཙུག་ཕུད་ཕུལ། མཚན་འགྱུར་མེད་ཕྲིན་ལས་བསྟན་འཛིན་དུ་གསོལ། བྱང་གཏེར་ཐུགས་སྒྲུབ་རྣམ་གསུམ་གྱི་དབང་ལུང་ཁྲིད་སོགས་ཁ་འཐོར་དང་། ངོར་ཀུན་དགའ་ལྷུན་གྲུབ་ལས་ཟབ་ཏིག་དང་དཀོན་མཆོག་སྤྱི་འདུས་སོགས་དང་། འབྲས་ལྗོངས་པ་རྣམ་གྲོལ་རྡོ་རྗེ་ལས་གཏེར་གསར་སྐོར། རིག་འཛིན་འགྱུར་མེད་རྣམ་རྒྱལ་ལས་སྒྱུ་འཕྲུལ་སྐོར་སོགས་ཡབ་ཆོས་ཀྱི་རྒྱུན་ཡོངས་རྫོགས་གསན་ཅིང་སྔ་སོར་སྔགས་འཆང་ནོར་བུ་བདེ་ཆེན་དང་དཀོན་མཆོག་ལྷུན་གྲུབ་གཉིས་དཔོན་སློབ་བར་དུ་སེལ་བྱུང་བའང་འདི་པས་བཤགས་སྐོང་གི་སེལ་སྦྱང་དག་པར་མཛད་དེ་འདི་ནས་སེལ་མེད་གཙང་དག་ཏུ་སོང་། 

			དཔལ་ལྡན་སྔིངས་ཞེས་སྔོན་དུས་མཉམ་མེད་ཆོས་རྗེ་སྟོན་པས་དགོན་གནས་བཏབ་པར་བར་སྐབས་སུ་སྟོངས་པ་ལྟ་བུར་གྱུར་པས་ཉམས་པ་གསོས་ཤིང་སྒྲུབ་སྡེའི་སྲོལ་གསར་དུ་བཙུགས། བླ་བྲང་དང་། འདུ་ཁང་རྟེན་བརྟེན་པར་བཅས་པ། ཡིག་དྲུག་ཆོས་ཀྱི་འཁོར་ལོ། དེའི་ལྷ་ཁང་གི་རྟེན་སློབ་དཔོན་ཆེན་པོའི་སྐུ་སོགས་རྟེན་བཞེངས་དང་། ལོ་ལོ་ལྟར་ན་རག་དོང་སྤྲུགས་ཀྱི་དཀྱིལ་འཁོར་སྒྲུབ་མཆོད་ཤིན་ཏུ་རྒྱས་པ་དང་། ཟབ་ཏིག་གི་ཆོ་ག་གསར་དུ་འཛུགས་པ་སོགས་ཆོ་ག་ཕྱག་ལེན་དར་རྒྱས་ཀྱི་ཕྱག་རྗེས་ཀྱང་བཟང་། ངོར་པ་ཆོས་རྗེར་གཏེར་གསར་འཆི་མེད་ཡང་སྙིང་ཀུན་འདུས་ཀྱི་དབང་ལུང་ཕུལ་ཞིང་། རྗེ་བླ་མ་མགོན་པོའི་ཞབས་སོགས་རིགས་དབོན་རྣམས་དང་། ཀུན་སྤངས་ནམ་མཁའ་བསམ་གཏན་སོགས་ཞལ་སློབ་ཀྱང་མང་བར་མངའ། སྐུ་ཚེ་དང་སྒྲུབ་པ་མཉམ་སྟེ་དགུང་ལོ་དོན་གསུམ་པར་དག་ཞིང་དུ་གཤེགས་སོ། །

			སྔགས་འཆང་དཔལ་བཟང་པོ་དང་། ནོར་བུ་དོན་གྲུབ་གཉིས་ཀྱི་སྲས་སུ་ནམ་མཁའ་ལྷུན་གྲུབ། བདུད་འདུལ་དབང་ཕྱུག །སྐལ་བཟང་རྣམ་རྒྱལ་ཏེ་མཆེད་གསུམ་འཁྲུངས་སོ། །

			

			གོང་དུ་རིག་འཛིན་འགྱུར་མེད་རྣམ་རྒྱལ་གྱི་སྲས་མཐའ་ཆུང་དུ་གྱུར་པ་ཁྱབ་བདག་རྡོ་རྗེ་སེམས་དཔའི་ངོ་བོར་བཞུགས་པའི་བླ་མ་དམ་པ་མགོན་པོའི་མཚན་ཅན་ནི་རབ་བྱུང་བཅུ་གསུམ་པ་ན་ཚོད་ལྡན་ཤིང་མོ་ཕག་གི་ལོར་སྐུ་འཁྲུངས། དངོས་གྲུབ་ཕུག་ཏུ་རིག་འཛིན་ཆེན་པོ་ཚེ་དབང་ནོར་བུའི་སྤྱན་སྔར་གཙུག་ཕུད་ཕུལ། མཚན་ཚེ་དབང་འཆི་མེད་མགོན་པོར་གསོལ། ལམ་ཟབ་མོ་བླ་མའི་རྣལ་འབྱོར་གྱི་བཀའ་འགྲེལ་གསན། དགུང་ལོ་དྲུག་པའི་སྐབས་ལྗགས་ཀློག་ཚེགས་མེད་པར་མཁྱེན་ཅིང་། ཞི་ཁྲོའི་ལས་བྱང་སོགས་རང་ལུགས་སྒྲུབ་ཕྲིན་གྱི་ཆོག་གཞུང་རྣམས་ཐུགས་འཛིན་མཛད། དགུ་པའི་སྐབས་ཕྱག་བྲིས་སྦྱོང་བའི་ཚུལ་དང་། ཡབ་རྗེ་སྔགས་འཆང་ཆེན་པོ་ལས། ཡབ་ཆོས་སྒྱུ་འཕྲུལ་སྐོར་དང་། ན་རག་དོང་སྤྲུགས་ཀྱི་དབང་ལུང་སོགས་སྔ་ཕྱིར་སྨིན་གྲོལ་ཐམས་ཅད་བུམ་པ་གང་འཇོར་གསན། གཞན་ཡང་རྗེ་དཔལ་སྡིངས་པ་འགྱུར་མེད་ཕྲིན་ལས་བསྟན་འཛིན། རིག་འཛིན་མགོན་གནང་པ་ཆེན་པོ་ཕྲིན་ལས་བདུད་འཇོམས། སྡོམ་བརྩོན་བསྟན་འཛིན་རྡོ་རྗེ་སོགས་ལས་རང་ལུགས་གཙོ་བོར་གྱུར་པའི་གསར་རྙིང་གི་ཟབ་རྒྱས་ཆོས་ཚུལ་རྒྱ་མཚོའི་བདུད་རྩིས་ཐུགས་ཀྱི་བུམ་བཟང་བཀང་། 

			ཐུན་མོང་གི་རིག་གནས། གསོ་རིག །རྩིས་དཀར་ནག །བཟོ་བྲིས་འབུར་ཡང་མཁྱེན་ཅིང་སྙན་ངག་གི་ཚིག་རྩོམ་ཡང་རྩོལ་མེད་རང་རྡོལ་དུ་ཐུགས་ལ་ཤར། དགུང་ལོ་བཅུ་དྲུག་པ་ནས་སྒྱུ་འཕྲུལ་ཞི་ཁྲོའི་བསྙེན་སྒྲུབ་ཚུལ་བཞིན་དུ་མཛད་ཅིང་། ཡབ་རྗེ་ཉིད་ལས་ཐུགས་རྗེ་ཆེན་པོ་ཡེ་ཤེས་འོད་མཆོག་གི་ཟབ་ཁྲིད་གསན་སྐབས་གནས་ལུགས་ཡང་དག་པའི་ཡེ་ཤེས་ཆེན་པོའི་རང་ཞལ་གཟིགས། ཉེར་གཅིག་པ་ནས་བཟུང་ཞེ་བཞི་བར་ཚུན་ཆོས་རྫོང་། བུམ་ཕུག །གྲུ་འཛིན་དཀར། ལྕོགས་རི་བཀྲ་ཤིས་སྡིངས་བཅས་སུ་ལོ་གསུམ་གྱི་སྒྲུབ་པ་ཚར་བཞི་དང་། གཞན་ཡང་ཟླ་བ་ནས་ཞག་བདུན་ཕྲག་གི་མཐའ་བརྟེན་པར་ཡི་དམ་ལྷག་པའི་ལྷ་མང་པོའི་བསྙེན་སྒྲུབ་དང་། རྫོགས་པ་ཆེན་པོ་ཁྲེགས་ཆོད་ཀྱི་ཉམས་བཞེས་ལ་སྙིང་པོར་དྲིལ་ནས། ཐོད་རྒལ་རླུང་སྦྱོར་སོགས་ཀྱང་དུས་གནད་དང་བསྟུན་ཏེ་ཐུགས་ཉམས་སུ་བཞེས་པས་མ་དག་པའི་སྣང་བ་འགོག་པའི་སྐྱེད་རིམ་ལ་བརྟན་པ་ཐོབ། རྫོགས་རིམ་གྱི་ཡེ་ཤེས་ལ་དབང་འབྱོར་བས་རྫོགས་པ་ཆེན་པོ་རང་སྣང་རིས་མེད་ཀྱི་དགོངས་པ་ཤར། གཟུང་འཛིན་གྱི་མཚན་མ་རང་སར་གྲོལ། འཁོར་འདས་ཐམས་ཅད་གཞི་མེད་རྩ་བྲལ་མཉམ་ཡངས་ཁྱབ་གདལ་ཆེན་པོར་བྱང་ཆུབ། མཉམ་རྗེས་དབྱེར་མེད་འོད་གསལ་འཁོར་ཡུག་གི་ཏིང་ངེ་འཛིན་ལ་རང་དབང་བརྙེས། དམ་རྫས་ལ་སོགས་པའི་དངོས་གྲུབ་ཀྱི་རྫས་ཐམས་ཅད་ལ་ཐོགས་པ་མེད་པར་རོལ་ནུས་ཤིང་། རྐྱེན་ངན་ལ་ཇི་མི་སྙམ་པའི་རིག་རྩལ་བརྟུལ་ཞུགས་ཀྱི་སྤྱོད་པ་མངའ། མཚན་སྣང་དང་ཉམས་ཀྱི་གཟིགས་ངོར་བླ་མ་དང་ཡི་དམ་གྱི་ལྷའི་ཞལ་བསྟན་ཏེ་བྱིན་གྱིས་བརླབས། མདོ་རྒྱུད་མན་ངག་མཁས་གྲུབ་དམ་པ་རྣམས་ཀྱི་གསུང་རབ་རྣམས་ལ་གཟིགས་རྟོག་མཛད་པས་བློ་གྲོས་ཀྱི་རྣམ་པར་དཔྱོད་པའི་མཐུ་ཐོགས་པ་མེད་པར་བརྙེས་ཏེ་ཇི་སྙེད་པའི་ཆོས་རྣམས་ལ་སྒྲོ་འདོགས་ཆོད་པས་འཆད་པ་དང་རྩོམ་པའི་ཚུལ་ལ་ཟླ་མེད་པར་གྱུར། དགུང་ལོ་ཉེར་བརྒྱད་པའི་ཚེ་ནཻ་པཱ་ལའི་གནས་རྟེན་རྣམས་མཇལ་བསྐོར་དང་། སུམ་ཅུ་པའི་སྐབས་ཉི་འོག་དབུས་གཙང་གི་ལྗོངས། ཙ་རི་ཏྲ་ཡེ་ཤེས་ཀྱི་འཁོར་ལོ་སོགས་གནས་རྟེན་མཐའ་དག་མཇལ་བར་བྱོན་ཞིང་སྐབས་དེ་དག་ཏུ་ཡང་ཤིག་ནད་ལ་སོགས་པས་ལམ་བར་རྣམས་སུ་དཀའ་སྤྱད་དྲག་པོ་མང་དུ་ཐུགས་ཉམས་སུ་བཞེས། 

			

			གངས་ཅན་གྱི་མགོན་པོ་ཕྱག་ན་པད་དཀར་འཆང་བ་འཇམ་དཔལ་རྒྱ་མཚོ་ཡབ་སྲས། རྒྱལ་བའི་དབང་པོ་ཀརྨ་པ་ཆེན་པོ་བཅུ་གསུམ་པ། རྗེ་བཙུན་འབྲུག་པ་རིན་པོ་ཆེ། སྨིན་གླིང་མཁན་ཆེན་ཨོ་རྒྱན་བསྟན་འཛིན་རྡོ་རྗེ་སོགས་ཚད་མར་གྲུབ་པའི་སྐྱེས་ཆེན་དམ་པ་མང་དུ་མཇལ་ནས་རང་གནས་སུ་ཕེབས། ཆོས་རྫོང་གི་འདུ་ཁང་རྟེན་བརྟེན་པར་བཅས་པ། སྨུ་ལུག་ཆོས་དཀར་གླིང་འདུ་ཁང་། ཡིག་དྲུག་ཆོས་ཀྱི་འཁོར་ལོ། གསང་ཆེན་སྔ་འགྱུར་རྒྱུད་འབུམ་རིན་པོ་ཆེ་ཡོངས་སུ་རྫོགས་པ། ཐུགས་རྟེན་གསེར་གདུང་སོགས་བྱ་བ་ལས་ཀྱི་འཁོར་ལོ་དང་། རང་རིག་མདོ་ཆེན་བླ་མ་ཚང་མར་སྔ་འགྱུར་རྒྱུད་འབུམ་རིན་པོ་ཆེའི་བཀླག་ལུང་ཡོངས་རྫོགས་དང་། སྒྱུ་འཕྲུལ་སྐོར་སོགས་ཡབ་ཆོས་གཙོ་བོར་གྱུར་པའི་སྨིན་གྲོལ་མཐའ་དག་བུམ་པ་གང་འབྱོར་བསྩལ་ཞིང་། ཁོ་བོས་ཀྱང་སྔ་ཕྱིར་སྒྱུ་འཕྲུལ་གྱི་དབང་ལུང་དང་། ཕྱག་རྫོགས་ཀྱི་མན་ངག་སོགས་ཟབ་ཆོས་ཀྱི་བཀའ་དྲིན་མང་དུ་ནོས། བསྟན་པ་ཡུན་དུ་གནས་པའི་ཕྱིར་སྒྱུ་འཕྲུལ་ཞི་ཁྲོ་དང་རྡོ་རྗེ་ཕྲེང་བའི་དབང་ཆོག་གསན་ཡིག་ཕྱག་རྫོགས་ཀྱི་བཤད་འགྲེལ་བསྙེན་ཡིག་སོགས་ལེགས་བཤད་ཀྱི་བཀའ་རྩོམ་ཡང་མང་དུ་མཛད། 

			རང་དོན་ཡིད་བྱེད་ཀྱི་འཁྲི་བ་ལས་རྣམ་པར་གྲོལ་ནས་བསྟན་འགྲོའི་ཕན་བདེ་འབའ་ཞིག་ཐུགས་སུ་བཅང་བའི་སྙིང་སྟོབས་ཆེན་པོས་བཤད་སྒྲུབ་ལས་གསུམ་གྱི་རྣམ་པར་དཀར་བའི་ཕྲིན་ལས་ཀྱི་དུས་འདའ་བར་མཛད་པས་སྤྱི་དང་ཁྱད་པར་གུར་རིགས་མདོ་ཆེན་པའི་བསྟན་པའི་སྲོག་མཐུད་པའི་བཀའ་དྲིན་གཞལ་དུ་མེད་པ་ནི་སྔོན་དུས་ཀྱི་སྔགས་འཆང་ནོར་བུ་བདེ་ཆེན་ནས་དམ་པ་འདི་ཉིད་ཁོ་ན་མཁྱེན་རྟོགས་ཀྱི་རྩལ་དང་། མཛད་པའི་ཕྱག་རྗེས་ཕུལ་དུ་བྱུང་བ་མངོན་སུམ་ཚད་མས་གྲུབ་པའི་ཕྱིར་རོ། །

			

			དེ་ལྟ་བུའི་རྣམ་ཐར་ཆོས་སུ་སྟོན་བཞིན་པའི་མུར་དགུང་ལོ་ལྔ་བཅུ་བཞི་པའི་ས་ག་ཆེན་པོའི་དམར་ཕྱོགས་གནམ་སྟོང་གི་ཐོ་རེངས་གཟུགས་སྐུའི་དཀྱིལ་འཁོར་ཆོས་དབྱིངས་འོད་གསལ་གཞོན་ནུ་བུམ་སྐུའི་ཀློང་དུ་བསྡུས་སོ། །

			རྣམ་པར་ཐར་པ་ཞིབ་ཏུ་རྟོགས་པར་འདོད་པ་དག་རྗེ་ཉིད་ཀྱི་ཞལ་གསུང་ཚིགས་བཅད་མ་ལྷུང་ལྷུང་སྙན་པའི་ཆུ་སྒྲ་ཞེས་པ་ཟུར་དུ་གསལ་བ་ལ་ལྟ་བར་བྱའོ། །

			དེ་ལྟར་ན་རྗེ་འདི་ཡན་གྱི་རྣམ་ཐར་རགས་ཞིབ་ཞིག་སྨོས་པ་ལས་གཞན་རྣམས་ནི་རྟོགས་པར་སླ་ཞིང་། ལོ་རྒྱུས་ཡིག་རྙིང་ཞིག་ཏུ་གུར་སྟོན་ཆེན་པོ་དཔལ་མཛེས་ཞེས་༼སྔོན་རབས་སུ་བྱུང་བ༽པ་དང་། ཀུ་ཐང་ཟ་ཕུག་པ་རྒྱལ་དབང་སེང་གེའི་ཡབ་སྦས་ཚུལ་གྲུབ་པ་བརྙེས་པ་འཆི་མེད་འོད་ཟེར་ཞེས་པ་ཡང་གུར་ཕུ་བ་ཡིན་པར་གྲགས་ལ། ནང་གསེས་ཀྱི་རྒྱུ་མཚན་ཞིབ་པར་ཆ་མ་འཚལ་ཞིང་། གཞན་དུ་ངག་སྒྲོས་དང་གཏམ་རྒྱུན་གོག་པོ་སོགས་ནི་འདིར་དཀྱུས་སུ་མི་མཛེས་པས་བཏང་སྙོམས་སུ་བཞག་གོ། འདིར་སྨྲས་པ། 

			ཨ་ཧོ་ཕུལ་བྱུང་ཡོན་ཏན་ཚང་ཚིང་ཅན། །

			གྲུབ་རིགས་ཙནྡན་ལྗོན་པའི་ཕྲེང་བ་གང་། །

			རྟོགས་བརྗོད་གསུང་ཞིམ་མངར་པོའི་ངད་འཐུལ་བ། །

			མོས་ལྡན་ཚ་གདུང་སེལ་བའི་དཔལ་དུ་སྦྱིན། །

			སྔོན་རབས་རྒན་པོའི་གཏན་ཚིགས་ཇི་བཞིན་གཏམ། །

			རྒྱུས་མེད་བྱིས་པས་ལད་ཟློས་འོས་མིན་ཀྱང་། །

			

			འབྱུང་འགྱུར་ཕྱོགས་ཙམ་བརྗོད་པའང་དཀོན་མཐོང་ནས། །

			མང་ཐོས་མགྲིན་པའི་ལམ་ནས་དཀྱུས་སུ་བསྡེབས། །

			དིང་དུས་མངོན་མཐོའི་རིགས་འཆང་གཞན་འདྲེན་ཁྱུ། །

			དབྱར་སྐྱེས་མྱུ་གུའི་ལང་ཚོ་ལྟར་འཕེལ་ཀྱང་། །

			མཁྱེན་རྟོགས་སྦྲང་རྩིས་དཔལ་འཛིན་པུསྤ་ཀ །

			དོན་གཉིས་ཟེའུ་འབྲུ་རྒོད་པ་ནམ་མཁའི་བཞིན། །

			དེ་ཕྱིར་ད་ལྟར་འཚོ་གཞེས་ཕྱི་རབས་སུ། །

			འབྱོན་འགྱུར་ཇི་སྙེད་བླང་དོར་ཐེམ་སྐས་ལས། །

			སྔོན་བྱོན་དམ་པའི་རྗེས་ཞུགས་རྣམ་གྲོལ་གྱི། །

			ཁང་བཟང་རྩེར་འཛེགས་གཞན་ཕན་བྱ་ར་མཛོད། །

			ཚུལ་འདི་བརྗོད་ལས་དགེ་དངོས་གང་ཐོབ་དེས། །

			རྒྱལ་བསྟན་སྙིང་པོ་སྔ་འགྱུར་ཐེག་མཆོག་གི །

			བསྟན་དང་དེ་འཛིན་དར་རྒྱས་འཕེལ་བ་དང་། །

			བདག་གཞན་མངོན་མཐོ་ངེས་ལེགས་མཆོག་ཐོབ་ཤོག །

